
SEMIOTIK PEIRCE DALAM PUISI KISAH HUJAN,
BAGIMU NEGERI DAN KOTA Ii
KARYA TULANGKATA (2020) DALAM KONTEKS UNSUR ALAM

a chapter by

MUHAMMAD ALIFF IKMAL BIN ALIASH

Abstrak

Esei ini adalah reflektif interpretasi unsur
alam yang terdapat dalam puisi Kisah Hujan,
Bagimu Negeri dan Kota II di dalam buku SHA
(2020) karya daripada Tulangkata melalui teori
semiotik. Semiotik boleh dikaitkan dengan
makna unsur alam yang terdapat di dalam karya
kreatif yang boleh digambarkan melalui tanda
dan petanda. Konsep semiotik Peirce disebut
sebagai trikotomi, iaitu terdiri dari ikon, indeks,
dan simbol. Ketiga-tiga puisi ini dipilih sebagai
subjek kajian kerana ketiga-tiga puisi tersebut
banyak menggunakan makna kiasan dan tersirat
yang sesuai dikaji menggunakan teori semiotik
dalam puisi Kisah Hujan, Bagimu Negeri
dan Kota II. Analisis tekstual melalui kaedah
kualitatif dengan menggunakan bahan-bahan
bacaan ilmiah daripada perpustakaan memberi
pendedahan kepada pembaca tentang unsur
alam yang terdapat di dalam buku puisi SHA
dari Tulangkata. Esei ini menghuraikan makna
dan simbol unsur alam yang digunakan dalam
puisi terpilih dari buku SHA karya Tulangkata
mengikut tematik analisis supaya ia dapat
membantu para pembaca buku puisi memahami
dengan lebih mudah makna ikon, indeks dan
simbol yang terdapat melalui isi kandungan
dalam puisi Kisah Hujan, Bagimu Negeri dan
Kota II berdasarkan tema yang dipilih.

Pengenalan

Puisi adalah sejenis karya sastera yang diikat
oleh irama, rima, dan penggubah puisi dan baris
dengan pilihan kata yang indah. Menurut definisi
Kamus Dewan (2005), puisi bermaksud karangan
yang berbentuk sajak, syair, pantun, dan lain-
lain. Terdapat banyak jenis dan bentuk puisi yang

berbeza, tetapi secara umum, makna dan definisi
puisi adalah hampir sama untuk setiap ragam.
Puisi juga sejenis karya sastera yang secara
imaginatif mencerminkan idea dan perasaan
penyair dan dicipta dengan memfokuskan semua
kekuatan bahasa dengan menumpukan komponen
fizikal dan mentalnya. Berdasarkan Herman
Waluyo (1987), puisi adalah merupakan sebuah
karya sastera yang pertama dicipta oleh manusia.

Semiotik ialah bidang kepelbagaian yang luas
yang melibatkan kajian tentang pelbagai jenis
tanda yang disampaikan melalui pelbagai saluran
dan media, sistem tanda yang tersusun secara
sosial dan dijana secara evolusi, dan syarat-syarat
signifikasi atau semiosis. Berdasarkan Nurul
(2019), menjelaskan bahawa semiotik adalah
cabang ilmu yang berkaitan dengan menyelidiki
tanda dan segala hal yang berkaitan dengan tanda,
seperti proses dalam penggunaan tanda dan sistem
dalam tanda. Kenyataan ini juga disokong oleh
Sobur (2017), yang menyatakan bahawa tanda
ialah kesatuan bentuk penanda (signifier) dengan
idea atau petanda (signified) kerana kedua-
dua unsur itu tidak dapat dipisahkan. Semiotik
merupakan lambang atau tanda linguistik dalam
bentuk satuan bunyi yang mempunyai makna
menurut konvensi masyarakat (Pradopo, 2012).

Permasalahan Kajian

Masyarakat terutama generasi muda lebih
memilih karya yang santai dan ringan sebagai
bahan bacaan utama (Datuk Dr Anwar Ridhwan,
2019). Penulis muda kurang menggunakan bahasa
yang indah kerana ingin menghasilkan karya
yang santai dan ringan. Contohnya seperti puisi
Sajak Aku Menjadi Lebih Berani (2000) yang
kurang menggunakan unsur semiotik sebagai

keindahan bahasa. Hal ini dikatakan demikian
kerana baris pertama hingga baris keduabelas
tidak mempunyai unsur semiotik seperti ikon.
Menurut pandangan yang dikeluarkan oleh
Budiman (2011), ikon bukan sahaja tanda yang
terdapat dalam komunikasi visual, tetapi hampir
semua bidang semiotik, termasuk bahasa.
Berbeza penulis muda yang bernama Tulangkata
ini lain dari yang lain kerana beliau banyak
menggunakan unsur semiotik seperti ikon, indeks
dan simbol untuk memberikan keindahan bahasa
dalam penulisannya.

Selain itu, tidak banyak kajian atau analisa
semiotik yang dilakukan terhadap karya puisi
Tulangkata meskipun beliau mempunyai
ramai peminat dari generasi muda. Tulangkata
selaku penyajak terkenal dengan bukunya SHA
(Shakyla, 2021). Maka karya puisi seperti buku
puisi SHA yang ditulis oleh seorang penulis puisi
muda seperti Tulangkata ini wajar dijadikan
sebagai bahan kajian atau analisis kerana karya
puisi beliau mempunyai unsur-unsur semiotik
seperti simbol.

Berdasarkan hasil kajian lepas, banyak pengkaji
menganalisis dari segi semiotik seperti Zurinah
Hassan yang mengkaji metafora dan personafikasi
dari segi penulisan novel, cerpen dan sebagainya
serta kurang menyentuh tentang ikon, indeks dan
simbol dalam penulisan puisi. Berdasarkan Arif
Mohamad dan Norhayati Ab Rahman (2017),
kiasan atau perlambangan dapat dikesan dalam
karya prosa Melayu berbentuk novel dan cerpen.
Maka itu, penulisan esei ini menggunakan karya-
karya penulis Tulangkata iaitu Kisah Hujan,
Bagimu Negeri dan Kota II sebagai subjek kajian
kerana ditemui banyak menggunakan ikon,
indeks dan simbol di dalam karyanya.

Objektif Kajian

Esei ini bertujuan untuk mengenal pasti unsur
alam dalam puisi Kisah Hujan, Bagimu Negeri
dan Kota II karya Tulangkata (2020). Selain
itu, esei ini turut menganalisis makna ikon,
indeks dan simbol yang terdapat dalam puisi
Kisah Hujan, Bagimu Negeri dan Kota II karya
Tulangkata (2020).

Tinjauan Literatur

Berdasarkan Ika Sari Rahayu (2021), menyatakan
bahawa sebuah karya sastera, baik prosa,
mahupun puisi baru dapat mempunyai makna
dan menjadi objek estetik bila telah diberi makna
oleh masyarakat pembacanya. Setiap puisi
pastinya mempunyai perkataan-perkataan yang
menjadi simbol atau tanda yang diberi makna
sendiri oleh golongan pembaca agar struktur
penceritaan atau mesej dalam setiap puisi itu
dapat difahami dengan lebih jelas dan mudah.
Oleh itu, untuk memberi makna terhadap karya
sastera harus terikat pada teks karya sastera
sebagai sistem tanda yang mempunyai peraturan
tersendiri berdasarkan hakikat karya sastera.
Berdasarkan hal tersebut, untuk dapat memahami
hakikat karya sastera, ia memerlukan cara-cara
yang sesuai dengan sifat hakikat karya sastera.

Tuan Rusmawati RajaHassan (2021), menyatakan
bahawa sesebuah karya yang dihasilkan oleh
pengarang mengandungi mesej berguna kepada
khalayak. Budaya masyarakat Melayu yang
menjadikan alam sebagai sumber pendidikan
dan pembentukan sahsiah manusia telah wujud
sejak dulu lagi (Salinah Jaafar, 2017). Kekuatan
penulisan jurnal ini adalah, ia menjelaskan
terdapat banyak unsur alam yang disaring dan
diabadikan dalam karya tradisional, terutamanya
puisi Melayu. Hal ini dapat dilihat dalam
Muhammad Haji (1984), yang menekankan
bahawa manusia Melayu amat peka dan setia
kepada alam raya. Hal ini juga dipersetujui oleh
Siti Zainon Ismail (1994), yang menyebutkan
bahawa seseorang penyair bukan sahaja terpukau
dengan alam persekitaran secara lahiriah tetapi
mengangkat makna yang lebih daripada itu secara
alam batin pula dengan menggunakan unsur alam
lewat karya mereka.

Berdasarkan Aulia Zahra Fadhila dan Hidayah
Budi Qur’ani (2021), menyatakan bahawa
karya sastera merupakan luahan perasaan
manusia yang bersifat peribadi. Hal tersebut
seperti perasaan, pengalaman, pemikiran, idea,
semangat, dan kepercayaan yang wujud dalam
bentuk gambaran kehidupan sehingga dapat
membangkitkan daya tarikan dengan alat bahasa
dan diterangkan dalam bentuk tulisan. Karya
sastera itu sendiri mempunyai pelbagai faedah

untuk kehidupan seharian. Salah satu faedahnya
ialah untuk memberi kesedaran kepada pembaca
tentang kebenaran dan realiti yang wujud dalam
kehidupan walaupun hanya digambarkan dalam
bentuk fiksyen. Karya sastera juga merupakan
institusi yang menggunakan bahasa sebagai
medium. Menurut Esten (1978), sastera atau
kesusasteraan ialah pengungkapan fakta artistik
dan imaginatif sebagai manifestasi kehidupan
manusia (masyarakat) melalui bahasa sebagai
medium dan memberi kesan positif kepada
kehidupan manusia (kemanusiaan).

Analisis
Ikon

Ikon ialah hubungan persamaan atau dengan kata
lain hubungan antara tanda dan penanda yang
bersifat semula jadi. Ikon pada puisi Kisah Hujan
terdapat pada baris ketiga. Pada baris ketiga
tertulis Hujan itu balada. Hujan mempunyai
perkaitan yang hampir sama dengan apa yang
diwakilinya iaitu tentang perasaan sedih kerana
hujanjugaseperti air mata manusiaketika bersedih
yang turun secara perlahan-lahan hingga menjadi
lebat ataupun laju. Kamus Dewan Edisi Keempat
(2010) menerangkan bahawa hujan ialah air yang
turun. Hujan digunakan sebagai tanda kesedihan
yang menandakan subjek. Subjek tidak hadir
secara langsung, namun begitu melalui petanda
dan penanda dapat dilihat subjek di sini ialah
Si aku. Hal ini dikatakan demikian kerana pada
baris keenam tertulis Sedihku yang menunjukkan
perasaan sedih itu milik Si aku iaitu penulis. Si
aku dapat dikatakan sebagai penulis, dapat juga
dikatakan pembaca. Oleh itu, kesedihan tersebut
merupakan milik Si aku.

Pada puisi Bagimu Negeri, aspek ikon dalam puisi
ini terdapat pada rangkap pertama baris pertama.
Rangkap pertama baris pertama tertulis Hati
yang kering. Kering mempunyai perkaitan yang
hampir sama kepada makna sifat atau keadaan
yang sudah habis atau putus. Menurut Kamus
Dewan Edisi Keempat (2010) menyatakan
bahawa kering bermaksud habis atau putus.
Kering yang terdapat pada rangkap pertama baris
pertama ini digunakan sebagai tanda sifat atau
keadaan hati yang menandakan subjek. Melalui
petanda dan penanda, dapat dilihat dengan jelas

subjek di sini ialah Si aku. Hal ini dikatakan
demikian kerana pada rangkap pertama baris
ketiga tertulis itu kata alam pada diriku yang
menunjukkan sifat atau keadaan hati yang habis
atau putus rasa dengan segala yang berlaku itu
milik Si aku iaitu penulis. Si aku dapat dikatakan
sebagai penulis, dapat juga dikatakan pembaca.
Oleh itu, sifat atau keadaan hati yang tidak peduli
dengan segala yang berlaku tersebut merupakan
milik Si aku.

Puisi bertajuk Kota 2 pula terdapat aspek ikon
pada baris ketiga dan keempat. Baris ketiga
tertulis Menumpuk di akar. Akar mempunyai
perkaitan yang hampir sama kepada makna
asal usul,asal keturunan atau awal usia (Kamus
Dewan Edisi Keempat, 2010). Akar pada baris
ketiga ini digunakan bagi menandakan asal usul
penulis, pembaca dan masyarakat sekeliling
kerana tiada tanda atau penanda dalam puisi ini
yang merujuk kepada penulis. Hal ini dikatakan
demikian kerana penulis ingin sifat kemanusiaan
dalam diri manusia atau masyarakat harus
dipupuk dari awal usia. Pada baris keempat pula
tertulis Menumpu ke daun-daun. Daun-daun
pada baris keempat ini mempunyai perkaitan
dengan makna benda yang tumbuh pada sesuatu.
Kamus Dewan Edisi Keempat (2010) memberi
maksud daun-daun ialah bahagian yang tumbuh
pada batang, dahan, atau akar yang biasanya
berhelai-helai dan berwarna hijau. Hal ini
dikatakan demikian penulis menjelaskan bahawa
sifat kemanusiaan jika ia dipupuk sejak awal usia
akan menumbuhkan sifat atau peribadi seseorang
manusia yang dapat memberi manfaat atau
kebaikan kepada orang lain.

Indeks

Indeks ialah hubungan kedekatan yang wujud atau
tanda yang menunjukkan hubungan sebab akibat.
Dalam puisi Kisah Hujan, indeks terdapat pada
baris kesepuluh dan kesebelas. Baris kesepuluh
sebagai sebab dan baris kesebelas sebagai akibat.
Pada baris kesepuluh tertulis Air tuhan itu kelak
menikam pundak dan baris kesebelas tertulis
Lalu membasahi telapakmu. Air Tuhan dapat
difahamkan sebagai hujan ataupun perasaan
sedih penulis yang turun akan menyentuh pundak
atau bermaksud bahu perempuan istimewa bagi
penulis sehingga mengalir turun membasahi

telapak tangan perempuan istimewa itu. Kedua-
dua baris ini dapat memberi makna bahawa
penulis ingin perempuan yang istimewa baginya
itu merasai perasaan sedihnya melalui air hujan
yang membasahi telapak tangan perempuan itu.

Puisi bertajuk Bagimu Negeri pula terdapat aspek
indeks yang ditemukan pada rangkap keempat
baris pertama dan kedua. Baris pertama pada
rangkap keempat sebagai sebab dan baris kedua
pada rangkap keempat adalah sebagai akibat.
Pada rangkap kedua baris pertama tertulis musim
sedih tanpa hujan dan pada rangkap keempat
baris kedua tertulis negeri tandus tanpa tangis.
Hujan yang terdapat pada rangkap keempat baris
pertama ini memberi maksud kepada perasaan
sedih kerana hujan juga seperti air mata manusia
ketika bersedih yang turun secara perlahan-lahan
hingga menjadi lebat ataupun laju. Kamus Dewan
Edisi Keempat (2010) menjelaskan bahawa
hujan ialah air yang turun. Tandus yang terdapat
pada rangkap keempat baris kedua pula memberi
makna tanah yang tidak ditumbuhi oleh apa-apa
(Kamus Dewan Edisi Keempat, 2010). Kedua-
dua baris ini dapat memberi makna iaitu musim
sedih tidak bermakna jika tidak dituruni hujan
kerana tangisan sedih dari seseorang manusia
tidak akan dapat diluahkan melalui hujan yang
turun sehingga membuat orang sekeliling yang
berada di tanah yang sama tidak dapat turut
merasa perasaan sedih.

Pada puisi Kota 2, aspek indeks terdapat pada
baris ketujuh dan kelapan. Baris ketujuh adalah
sebab dan baris kelapan adalah akibat. Pada baris
ketujuh tertulis Ego dibuang jadi baja dan baris
kelapan tertulis Kemaafan kan bikin subur. Baja
yang terdapat pada baris ini dapat difahamkan
sebagai manfaat yang dapat menyuburkan sifat
kemaafan jika seseorang itu membuang ego
di dalam diri. Maksud baja ialah bahan untuk
menyuburkan tanaman (Kamus Dewan Edisi
Keempat, 2010). Subur yang terdapat pada baris
kelapan pula memberi makna sifat kemaafan
akan berkembang dengan baik (Kamus Dewan
Edisi Keempat, 2010). Kedua-dua baris ini dapat
memberi makna bahawa kemaafan dalam diri
seseorang manusia itu akan berkembang dengan
baik sekiranya mereka membuang sifat ego di
dalam diri mereka.

Simbol

Simbol ialah perhubungan yang dibentuk
secara konvensional yang biasa digunakan oleh
masyarakat. Pada puisi Kisah Hujan, simbol
terdapat pada baris ketiga belas. Baris ketiga belas
tertulis Memanggilnya rahmat. Rahmat pada
baris ini merujuk kepada hujan yang digunakan
oleh penulis untuk menggambarkan perasaan
sedihnya. Oleh itu, rahmat yang dimaksudkan
pada baris ini adalah simbol hujan kerana hujan
salah satu rahmat dari Allah S.W.T. Hal ini
dikatakan kerana salah satu waktu mustajab
untuk berdoa adalah ketika hujan turun. Menurut
Azrin Wahid (2021), Imam An-Nawawi berkata,
penyebab doa pada waktu hujan tidak ditolak atau
jarang ditolak ialah kerana pada saat itu sedang
turun rahmat khususnya curahan hujan pertama
di awal musim. Oleh itu, penulis juga ingin
merujuk rahmat itu kepada nikmat rasa cinta atau
rindu yang akan dirasai oleh perempuan yang
istimewa bagi penulis apabila perempuan itu
merasai perasaan sedih penulis melalui hujan.

Puisi Bagimu Negeri mempunyai aspek simbol
yang dapat ditemukan pada rangkap ketiga baris
ketiga. Rangkap ketiga baris ketiga tertulis aku
di tengah ribut keramaian. Ribut pada rangkap
ketiga baris ketiga ini merupakan simbol kepada
makna suasana yang bising, gaduh, hingar,
huru-hara dan sebagainya (Kamus Dewan
Edisi Keempat, 2010). Oleh itu, penulis ingin
menjelaskan bahawa Si aku atau penulis yang
sedang berada dalam suasana bising atau huru-
hara keramaian masyarakat.

Puisi Kota 2 mempunyai aspek simbol yang
terdapat pada baris pertama. Baris pertama
tertulis Selagi Putrajaya di lantai tanah. Tanah
yang terdapat pada baris ini merujuk kepada
negeri, daerah ataupun wilayah (Kamus Dewan
Edisi Keempat, 2010). Tanah pada baris ini
juga dapat difahamkan bahawa selagi bandar
Putrajaya masih kukuh berdiri di daerah yang
benar. Hal ini dikatakan demikian kerana sejarah
Putrajaya duhulu bermula dari sebuah tempat
atau kampung terpencil dengan nama Prang
Besar. Prang Besar berasal dari nama seorang
ketua kampung dari perkampungan orang asli
yang sanggup berperang dengan orang cina
bintang tiga yang mahu merampas tanah orang

asli bagi membina sebuah kem.
Kesimpulan

Berdasarkan analisis Semiotik Peirce dalam puisi
Kisah Hujan, Bagimu Negeri dan Kota II karya
Tulangkata (2020), ketiga-tiganya nampaknya
memperlihatkan adanya perkataan unsur alam
yang mempunyai teori Semiotik Peirce iaitu ikon,
indeks dan simbol. Pada puisi Kisah Hujan unsur
semiotik yang paling dominan adalah simbol,
manakala pada puisi Bagimu Negeri adalah
ikon. Unsur semiotik yang dominan pada puisi
Kota II pula adalah ikon. Pada puisi Kisah Hujan
mengungkapkan tentang perasaan penulis yang
ingin perempuan yang istimewa baginya untuk
memahami perasaan sedihnya melalui peristiwa
hujan. Sementara pada puisi Bagimu Negeri
mengungkapkan penulis merasa dirinya harus
banyak menangis agar dapat menghilangkan
sifat benci dalam diri. Penulis juga mengingat
kembali akan pesan ibunya yang memberitahu
bahawa alam banyak mengajar dirinya. Penulis
juga tidak suka berada dalam suasana sepi tetapi
diri penulis harus berada dalam sepi agar dapat
mencari jiwanya yang hilang. Seterusnya pada
puisi Kota II pula menjelaskan bahawa sifat
kemanusiaan dalam diri manusia harus dipupuk
sejak awal usia tanpa sifat paksaan. Penulis juga
menjelaskan bahawa ego dalam diri manusia
harus dibuang supaya sifat kemaafan dalam
diri dapat berkembang. Analisis ini juga telah
membuktikan bahawa penulis muda seperti
Tulangkata mampu mengekalkan persamaan
dengan tokoh penulis puisi Malaysia. Hal ini
dikatakan demikian kerana hasil karya puisi
Tulangkata terdapat banyak perkataan unsur
alam yang berfungsi sebagai unsur semiotik
seperti ikon, indeks dan simbol. Oleh itu, gaya
keindahan bahasa dan estetik dalam karya puisi
beliau dikekalkan sama seperti hasil karya puisi
tradisional. Berdasarkan analisis yang dilakukan
juga mendapati bahawa Tulangkata menghargai
alam yang berada dalam kehidupannya. Hal ini
dikatakan kerana beliau sering menggunakann
perkataan unsur alam dalam hasil karya puisi
beliau. Tambahan pula, Tulangkata juga dilihat
gemar meluahkan perasaan dan pengalamannya
melalui unsur alam dalam puisi beliau. Contohnya
beliau meluahkan perasaan sedihnya melalui
peristiwa hujan di dalam puisi Kisah Hujan.

Jelaslah bahawa karya puisi Tulangkata menjadi
kegemaran generasi muda pada masa kini kerana
beliau masih mengekalkan keindahan bahasa
serta nilai estetik puisi melalui perkataan unsur
alam yang berfungsi sebagai ikon, indeks dan
simbol dalam penulisan puisinya.

